Nafarroako Parlamentuko Mahaiak, 2014ko otsailaren 24an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Manu Ayerdi Olaizola jaunak aurkeztutako galdera, udal eskumenetik kanpo gelditzen diren eta gaur egun toki esparruan ematen ari diren hezkuntza zerbitzuei dagokienez Nafarroako Gobernuak duen asmoari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

Iruñean, 2014ko otsailaren 24an

Lehendakaria: Alberto Catalán Higueras

GALDERAREN TESTUA

Atxiki gabeko foru parlamentari Manu Ayerdi Olaizolak, Legebiltzarreko Erregelamenduan ezarritakoaren babesean, ondoko galdera aurkeztu du, Nafarroako Gobernuak idatziz erantzun dezan:

Toki Administrazioaren Arrazionalizazioari eta Iraungarritasunari buruzko abenduaren 27ko 27/2013 Legea indarrean sartzearekin, aldatu egin da Toki Araubidearen Oinarriak arautzen dituen Legeko 25. artikuluko gaien zerrenda, orain udalen eskumen "bereki" gisa ezagutzen direnena.

n) letra berrian aipatzen da nahitaezko eskolatzea betetzearen zaintzan parte hartzea eta kasuko hezkuntza administrazioekin lankidetzan aritzea,  ikastetxe berriak eraikitzeko beharrezkoak diren orubeak lortzeko. Haur-hezkuntzako, lehen hezkuntzako edo hezkuntza bereziko ikastetxe publikoetarako eraikinen kontserbazioa, mantentzea eta zaintza".

27/2013 Legeko eskumen-definizio berriarekin, ustez udalen eskumenetatik kanpo –eta beraz, autonomia esparruan– geldituko lirateke toki entitateek gaur egun emandako zenbait zerbitzu; esate baterako, 0tik 3 urtera bitarteko haur eskolak edo musika eskolak. Halatan, legearen hamabosgarren xedapen gehigarriak ezartzen du autonomia erkidegoek zer baldintzatan hartuko dituzten beren gain hezkuntzaren gaineko eskumenak.

Bestalde, 27/2013 Legeak Toki Araubidearen Oinarriak arautzeko Legeko 27. artikulua aldatzen du, halako moduan non autonomia erkidegoek eskuordetzen ahal dituzten eskumenen zerrenda luze bat, bai eta eskuordetze horretarako baldintzak ere, jasotzen baititu. Eskumen horietako batzuk, hain zuzen ere, hezkuntzari buruzko arloei dagozkie (aipatu 25. artikuluaren arabera, udalen eskumenetatik kanpo geldituko lirateke). Zehazki, e) letran aipatzen da "haur hezkuntzako lehen zikloko titulartasun publikoko eskolak sortzea, mantentzea eta kudeatzea". Bestalde, f) letran aipatzen da "ikastetxeetan jarduera osagarriak egitea".

Azkenik, jakina denez, 27/2013 Legeak berariazko zenbait aurreikuspen jasotzen ditu Nafarroari dagokionez; hain zuzen ere, bigarren xedapen gehigarrian. Aipamen berezia egin behar da bertan Foru Komunitateari egiten zaion aitorpenaz, bere lurraldeko udalei eskumenak bereki gisa esleitzekoaz.

Hori guztia kontuan hartuta, eta dauden aukerak ikusita, foru parlamentari honek ondoko galderak egiten dizkio Nafarroako Gobernuari:

• Nafarroako Gobernuak zer asmo du 27/2013 Legearen arabera udal eskumenetik kanpo gelditzen diren eta gaur egun toki esparruan ematen ari diren hezkuntza zerbitzuei dagokienez? Zer ekimen egitea dauka pentsatuta horri dagokionez?

